
ILITSERSUUT 
 

 

Illoqarfiup ilaanut pilersaarummi nunaminertat, illut nutaat, pisuinnaat aqqutaat, aqqu- 

sernit il.il. qanoq atorneqassanersut, inissinneqassanersut aammalu immikkoortup aalajanger-
simasup iluani qanoq ilusilersorneqassanersut aalajangersarneqartarput. 

Illoqarfiup ilaanut pilersaarut nassuiaatitaqarpoq aammalu illoqarfiup ilaanut pilersaarummut 
aalajangersagartaqarluni. 

Nassuiaammi illoqarfiup ilaanut pilersaarutip siunertaa anguniagaalu naatsumik oqaluttuarin-
eqartarput, illoqarfiup ilaanut pilersaarusiorfiusumi eqqaanilu pioreersut aammalu illoqarfiup 
ilaanut pilersaarut pilersaarutinut allanut qanoq attuumassuteqarnersoq. 

Illoqarfiup ilaanut pilersaarusiorfiusumi aalajangersakkat atuuttussaviupput. Assitai oqaaser-
taalu kipungasunik allatat atorlugit illoqarfiup ilaanut pilersaarusiorfiusoq nassuiaateqarfi-
giniarneqarlunilu takussutissiiviginiarneqarpoq. 

Nunaminertanik atuisarneq pillugu Inatsisartut peqqussutaat nr. 6, 19. december 1986-
imeersoq, Inatsisartut peqqussutaanni nr. 1, 18. juni 1987-imeersukkut allanngortinneqartoq, 
nunaminertanik atuisarneq pilersaarusiortarnerlu pillugit aamma Nalunaarut nr. 23, 18. no-
vember 1992-imeersoq malillugit kommunalbestyrelsi illoqarfiup ilaanut pilersaarusiortus-
saatitaavoq: 

• Kommunip pilersaarusiornerata piviusunngortinneqarnissaa qulakkeerniassallugu 
pisariaqartinneqarpat. 

• Angisuumik illuliassaq, atortulersuutit imaluunniit nunaminertamik tunniussinerit aallar-
tinneqartinngagit. 

Illoqarfiup ilaanut pilersaarusiortussaatitaanerup siunertaraa pilersaarusiornermi anner-
tunerusumik ataqatigiissaarisoqarnissaa innuttaasullu peqataatinneqarnissaat. 

Taamaattumik illoqarfiup ilaanut pilersaarut sivikinnerpaamik sapaatit akunnerini arfinilinni 
tamanut saqqummiunneqassaaq. Taamaalereerpat Kommunalbestyrelsip naammagittaalliutit 
imaluunniit oqaaseqaatit allannguutissatullu siunnersuutit naliliiffigissavai, pilersaarut inaaru-
taasumik akuersissutigineqavitsinnagu. 

Illoqarfiup ilaanut pilersaarutip inatsisitigut atuuffii illoqarfiup ilaanut pilersaarummi erseq-
qissumik allaaserineqarput. 

NASSUIAATIT 
Illoqarfiup ilaanut pilersaarutip tunuliaqu-
taa 
Kommunalbestyrelsip 26. januar 2004-mi 
atatsimiinnermini aalajangerpaa Illoqarfiup 
ilaanut pilersaarut 3C3-1, Kangillinnguani 
Illoqarfiup ilaanut qiterisassaanut Siunnersuut 
tamanut saqqummiunneqarnissaa siunerta-
ralugu sananeqassasoq.  

Illoqarfiup ilaanut pilersaarut 3.05, Avaala-
qiaq maannamut immikkoortumut atuuttoq, 
1989-imeersuuvoq aammalu immikkoortoq 
Nerngallaata tatsip nalunnguaartarfiup Anga-
juata akorninut atuuttuulluni. Illoqarfiup 
ilaanut pilersaarummi siunertarineqarpoq, 
illoqarfiup ilaata immikkoortuini ataasiak-
kaani sanaartukkat taamaallaat Kommunal-
bestyrelsip ataatsimut sanaartornissamut pil-
ersaarummik akuersissuteqarneratigut sanaar-
torneqartassasut. Taamaattorli Illoqarfiup 
ilaata qiterisaani atuarfeqartumi, me-
eqqerivilimmi, fritidshjemmeqartumi kiisalu 
qanittumi pisiniarfeqartumi sanaartornissamut 
pilersaarummik saqqummiussisoqanngisaan-
narsimavoq imaluunniit kommunalbestyrel-
simit akuersissutigineqarsimananiluunniit. 
Tamannalu tunngavigalugu Illoqarfiup ilaanut 
pilersaarut 3.05, Avaalaqiamut tapiliussatut 
siunnersuut 2003-p aasaani saqqummiun-
neqarsimavoq. Assuarliuteqarnissamut killil-
iussap iluani Namminersornerullutik Oqartus-
sani Ineqarnermut attaveqaqatigiinnermullu 
Pisortaqarfik oqaaseqaateqarsimavoq, illoqar-
fiup ilaanut pilersaarummut tapiliussamik 
sanasoqarnissaa inatsisitigut tunngavissaqar-
tinneqanngitsoq. 

Tamanna aammalu tapiliussamut assuarli-
utigineqarsimasut tungavigalugit kommunal-
bestyrelsip siunnersuut akuersissutigaa, 
Kangillinnguani illoqarfiup ilaata qiterisaqar-
fissaa nutaaq. 

Nassuiaat 
Illoqarfiup ilaanut pilersaarummi pingaarner-
tut siunertarineqarpoq Kangillinnguit atuarfi-
anni atuartunut angallannerup tungaatigut 
isumannaallisaanerup pitsaanerulersinneqar-
nissaa, taamaalillutik atuartut bussiniit 

aqqusineq ikaarlugu atuariartortarunnaarnis-
saat pisinnaaqqullugu. 

Illoqarfiup ilaanut pilersaarusiorfiusup im-
mikkoortua  
illoqarfiup ilaanut pilersaarut kimmut avan-
namullu Nerngallaata aqqusernga killigaa, 
kujammut aqqusineq aammalu sanaartor-
fiusimasoq Avaalaqiaq aammalu kangimut 
aqqusineq sanaartorfiusimasorlu Qajaasat 
killigalugit, takuuk nunap assinga ilanngussaq 
1. 

Sanaartukkat atortorissaarutillu pioreersut 
Illoqarfiup ilaanut pilersaarusiorfiusup iluani 
sanaartukkat annersaraat Kangillinnguit-
atuarfiat. Immikkoortup avannamut kangiata 
immikkoortuani qanittumi pisiniarfik ”Butik 
Nathalie” aammalu bussit kaajallattarfiat kiis-
alu pisinianut atuarfiullu eqqaani biilit un-
inngasarfiisa nunaminertai inissisimapput. 

Tamatuma saniatigut atuarfiup kujataatun-
gaaniippoq fritidshjemmi meeqqerivillu. 

Angallannermut tunngasut 
Ullumikkut bussit Butik Natalie kaajallallugu 
ingerlasarput aammalu atuartut ilaasullu allat 
pisiniarfiup atuarfiullu eqqaani bussit unittar-
fiannut niusarlugit.  

  

Ullumikkut bussit Qajaasani inissiat qanittumilu pisiniarfik saneqqul-
lugit ingerlasarput. 

Atuartut maannakkut pissutsit malillugit aq-
qusineq ikaarlugu atuariartortariaqartarput, 
tamannalu annertuumik angallattoqartarnera 
pissutigalugu navianaatsuinnaanngilaq. 
Aammattaaq maannakkut bussit ingerlasarne-
rat immikkoortumi najugaqartunut akornuser-
suisarlunilu akornutaasarpoq.  

Atuarfiup qanittumilu pisiniarfiup akornanni bussit unittarfiat pio-
reersoq. 

Illoqarfiup ilaata qiterisaani angallanneq an-
nertusiartuinnarpoq, meeqqat inuinnaat biilii 
atorlugit atuariartuunneqartartut aaneqartartul-
lu amerliartuinnartillugit. 

Illoqarfiup ilaanut pilersaarutip siunertai 
atorneqarnissaalu  
Illoqarfiup ilaanut pilersaarutip siunertaraa, 
atuartut atuariartornerini atuarfimmiillu an-
gerlartarnerini angallannikkut pissutsinik 
isumannaallisaanerup annertusitinneqarnissaa 
aqqutigalugu imatut periarfissiisoqassasoq:  

o Nerngalla, Attartu kiisalu Iiminap akor-
nanni kaajallattarissamik/bussit kaajallat-
tarfissaannik aqquserngup paarlattuani 
atuarfiup saavaniittumi pilersitsinissaq,  

o Nerngallaani atuarfiup tungaanut aqqusi-
nermi kaajallattarfik sioqqullugu bussinut 
unittarfiliornissaq, 

o Atuarfiup qanittumilu pisiniarfiup atui-
suinut angallannikkut pissutsit pitsann-
gorsaavigineqarnissaat, 

o Immikkoortumi sanaartukkat ilusilersor-
neqarsimanerisa attatiinnarneqarnissaat 
anguniarlugu. 

Tamakkua saniatigut lloqarfiup ilaanut piler-
saarummi siunertarineqarpoq qanittumi pisi-
niarfiup pioreersup allineqarnissaa periarfis-
sinneqassammat aammalu siunissami atuar-
fiup, fritidshjemmip meeqqeriviulluunniit 
allineqariataaarneqarsinnaanera eqqarsaatiga-
lugu nunaminertamik immikkoortitsisoqarnis-
saa.  

Angallanermut tunngasut 
Iloqarfiup ilaanut pilersaarutip bussinik inger-
latitsisarnermik allanngortinneqarnissaanut 
periarfissiissaaq, tassami nutaamik Nerngal-
laata, Attartup kiisalu Iiminap akornanni bus-
sinut kaajallattarfiliortoqarneratigut kaajallat-
tarfimmik peqalissammat.  

Nerngallaata eqqannguani kaajallattariaq 
sioqqutilaarlugu bussinut unittarfimmik piler-
sitsisoqarsinnaavoq.  

Atuarfiup qanittumilu pisiniarfiup akornanni 
biilinut uninngasarfinnik qeqqani marloqiusa-
nik aqquserngullu sinaani aqqusineq siumuin-
narfiusoq atuarlugu pilersitsisoqarsinnaavoq 
meeqqanik niusinermi aallernermilu atorne-
qarsinnaasunik. 

Inissiaqarfimmut Qajaasanut aqqut taamaal-
laat inissianut ingerlaffigineqarsinnaasun- 
ngorlugu matoqqasumik aqquserneqassaaq. 

Angallannerup allanngortinneqarneratigut 
immikkoortortami atuartut aammalu bussinut 
ilaasartut angallannikkut sillimaniarnermi 
pitsaanerusumik atugaqartinneqalernissaannik 
kiisalu Qajaasani najugalinnut angallannikkut 
akornusersuutaasartunik annikillisitsinermik 
pilersitsiviussaaq. 

Sanaartukkat 
Nutaamik sanaartorneq aammalu sanaar-  

 
Butik Nathalie  

tukkanik pioreersunik allilerinerit maannamut 
sanaartukkanut isikkuitigullu naapertuuttumik 
suliarineqartassapput. Allanik sanaartortoqaq-
qissappat allilerisoqarluniluunniit sanaartor-
fissat takutinneqartut iluini sanaartorneqartas-
sapput 

Kangillinnguit Atuarfiat 

Pilersaarusianut allanut tunngasut   

Kommunimut pilersaarut 
Illoqarfiup ilaanut pilersaarusiorfiusumut im-
mikkoortortaq Kommunimut pilersaarut Nuuk 
1993-2005 ilaatinneqarpoq. 

Illoqarfiup ilaanut pilersaarusiorfiusumut im-
mikkoortortaq Kommunimut pilersaarutip 
killiliussatut immikkoortuani 3D3, Illoqarfiup 
ilaanut pilersaarusiorfiusumi qiterisamut 
Kangillinnguanut ilaavoq. 

Illoqarfiup ilaanut pilersaarut 3.05, Avaala-
qiaq 
Illoqarfiup ilaanut pilersaarutip uuma Illoqar-
fiup ilaanut pilersaarut 3.05 Avaalaqiap im-
mikkoortui A aamma B avannarpasissumiittut 
taarserpai.  

ATUUFFISSAI 
Illoqarfiup ilaanut pilersaarutip immikkoor-
tortap siunissami ineriartortinneqarnera na-
limmassartussaavaa. Taamaammallu taamaal-
laat, allannguisoqassatillugu, pilersaarutip 
aalajangersagartai atuutinneqalersarput. Tas-
salu, maannamut akuerineqarluni atuisarneq, 
pisarnertut ingerlaannartussaavoq – aamma 
allamik piginnittoqalissagaluarpalluunniit. 
Inaarutaasumik atuuffissai 
Illoqarfiup ilaanut pilersaarut Kommunal-
bestyrelsimit inaarutaasumik akuersissutigi-
neqarpat  aammalu tamanut saqqummiunne-
qareerluni, nunaminertat, illut kiisalu atortut, 
illoqarfiup ilaanut pilersaarummi ilaatinneqar-
tut, taamaallaat atorneqarlutillu sanaartorfigi-
neqarnissaat, illoqarfiup ilaanut pilersaarutip 
aalajangersagartaanut naapertuuppata atorne-
qarsinnaassapput. 
Immikkorluinnaq pisoqartillugu annikinneru-
sutigut immikkut akuersissuteqartoqarsinnaa-
voq. Annertunerusutigut unioqqutitsisoqas-
sappat, nutaamik illoqarfiup ilaanut pilersaa-
rummik suliaqartoqarnissaa pisariaqalissaaq. 
Illoqarfiup ilaanut pilersaarutip namminermi-
ni, nunaminertat, illut aamma atortut, piler-
saarummi ilaatinneqartut pilersinneqarnissaat 
siunertarinngilaa. 
Maannamut nunaminertanik, illunik atortunil-
lu atugassiisarneq akuersissutigineqartartoq, 
pisarnertut ingerlatiinnarneqassaaq, taamaat-
torli assersuutigalugu atuinissamik allanngui-
nerit imaluunniit nutaanik sanaartornerit illo-
qarfiup ilaanut pilersaarummut akerliussana-
tik. 
Oqallisigitinneqarfia akuersissutigineqarne-
ralu 
Illoqarfiup ilaanut pilersaarummut 3C3-1, 
Kangillinnguani illoqarfiup ilaata qiterisassaa-
tut siunnersuut sapaatit akunnerini arfinilinni 
piffissami 28. april 2004-miit 10. juni 2004-p 
tungaanut tamanut tusarniaassutigineqarluni 
saqqummiunneqarpoq. 
Tamanut tusarniaassutigineqarnerata nalaani 
illoqarfiup ilaanut pilersaarummut siunnersuut 
pillugu oqaaseqaatinik assuarliutinilluunniit 

allannguutaasinnaasunik tunniussisoqanngi-
laq.  
Nukissiorfinniit erseqqissaatigineqarpoq illo-
qarfiup ilaanut pilersaarutip atulersinneqarne-
ratigut innaallagissamut imermullu aqqutit 
pioreersut mianersuunneqarnissaat kiisalu 
immikkoortumi piorsaatigineqartussat oqaati-
gineqartut nutaamik sakkortusaaviliortoqar-
nissaa kingunerisinnaagaat. 
Nuup Bussii A/S-imit erseqqissaatigineqarpoq 
nerngallaap kitaani bussinut unittarfissaq bus-
sinut marlunnut ataatsikkut uninngaffiusin-
naanissaa. 
Taakku saniatigut naqitap aaqqissorneqarne-
ranut atasunik annikitsunik allannguisoqar-
poq. 
Illoqarfiup ilaanut pilersaarut Nunatta Atua-
gaateqarfiani Allagaateqarfianilu kiisalu 
kommunip saaffiginnittarfiani imaluunniit 
Teknikkimut Avatangiisinullu ingerlatsivim-
mut oqarasuaat 34 74 30, Imaneq 20-mut 
saaffiginninnikkut pissarsiarineqarsinnaavoq. 

AALAJANGERSAKKAT 
Kommunalbestyrelsip matumuuna Inatsisartut 
pequssutaat nr. 6, 19. december 1986-
imeersoq naapertorlugu nunaminertanik atui-
sarneq pilersaarusiortarnerlu pillugit Inatsisar-
tut pequssutaat nr. 1, 18. juni 1987-
imeersukkut allanngortinneqarsimasoq kiisalu 
nunaminertanik atuisarneq pilersaarusiortar-
nerlu pillugit Nalunaarut nr. 23, 18. november 
1992-imeersoq kingusinnerusukkut allan- 
nguuteqartinneqartoq aalajangersarpaa. 

§ 1 Illoqarfiup ilaanut pilersaarutip siu-
nertaa 

1.1 Illoqarfiup ilaanut pilersaarutip siuner-
taraa: 

 Pitsaasunik periarfissaliinissaq kiisalu 
atuartut bussinullu ilaasartut angallan-
nerup tungaatigut qulakkeerinnissute-
qarnissaat, angallannermi nunaminerta-
nik atorluarsinnaasunik isumannaatsu-
nillu pilersitsinermigut  qulakkeerinnis-
suteqarnissaq, 

 Atuarfiup, fritidshjemmip meeqqeriviul-
lu allilerneqarnissaa qulakkeerinnissu-
teqarfigissallugu, 

 Ulluinnarni pisiniarfiup pioreersup im-
mikkoortumi najugaqartunik pilersui-
sinnaaneranut atatillugu allilerneqarsin-
naanera qulakkeerinnissuteqarfigissal-
lugu. 

§ 2 Illoqarfiup ilaanut pilersaarutip im-
mikkoortua aggulunneqarneralu 

2.1 Illoqarfiup ilaanut pilersaarutip immik-
koortortaata killinga nunap assingani 
ilanngussami 1-imi takuneqarsinnaavoq. 

§ 3 Atorneqarnissaa  
3.1 Immikkoortup atorneqarnissaa ataatsi-

mut siunertalinnut, illoqarfiup ilaanut 
qiterisassamut siunertalimmik, atuarfe-
qarnermut fritidshjemmeqarfittut kiisalu 
qanittumi pisiniarfeqarfittut immikkoor-
tumi najugaqartunik pilersuinissaq eq-
qarsaatigalugu siunertalimmik atorne-
qassaaq. 

3.2 Taamaattorli pinnguarnermut atortut, 
issiaartarfiit, annikinnerusunillu illuaq-
qanik amasunik imaluunniit assigisaan-
nik, immikkoortup atorneqarneranut 
naapertuuttunik atuarfimmut, fritids-
hjemmimut imaluunniit meeqqerivim-
mut atasumik uninngaarfiusinnaasunik 
sanaartorfiusinnaasutut atorneqassaaq. 

3.3 Illoqarfiup ilaanut pilersaarusiorfiusumi 
immikkoortup teknikkikkut pilersorne-
qarneranut atatillugu atortut ikkussuun-
neqarsinnaapput, sanaartukkanut anner-
tussutsinut isikkuinullu naapertuuttuup-
pata. 

§ 4 Aqquserngit aqqusineeqqallu 
4.1 Immikkoortup tikinneqartarnera taa-

maallaat Avaalaqiaq kiisalu Nerngallaa-
tigut pisinnaavoq, tamanna nunap as-
singani 2-mi takutinneqarpoq. 

4.2 Aqqusinernut biilillu uninngasarfiinut 
nunap assinga 2-mi takutinneqartutut 
nunaminertanik immikkoortitsisoqas-
saaq. 

4.3 Immikkoortumi aqquserngit aqqusi-
neeqqallu qaammaqquteqartinneqarneri  
parklygtit atorlugit 3,5 miiterinik qutsis-
susilinnik qaammaqquteqartinneqassap-
put. 

§ 5 Sanaartukkat annertussusissai inissi-
simanerilu 

5.1 Sanaartukkat sanaartorfissat iluini nu-
nap assingani 2-mi takutinneqartutut 
inissinneqarsimassapput. 

5.2 Sanaartorfissaq A meeqqerivittut siu-
nertalinnut immikkoortinneqarpoq 
atuarfiup, fritidshjemmip meeqqeriviul-
lu allilerneqarnissai siunertaralugit. 

5.3 Immikkoortup iluani sanaartukkat an-
nerpaamik marlunnik quleriilerlugit, 
naqqup ilui ilanngunnagit sanaartorne-
qassapput. 

5.4 Qaliat sivingarngi 15-niit 25 gradinik 
sivinganeqartinneqassapput. 

§ 6 Sanaartukkat silataasa isikkussai 
6.1 Illoqarfiup ilaanut pilersaarutip immik-

koortuani sanaartukkat qalipaatai illut 
titartarneqarnerilu sanaartornermilu 
atortut ataatsimut isigalugit assigiimmik 
suliarineqassapput. 

6.2 Sanaartukkat nutaat illoqarfiup ilaanut 
pilersaarusiorfiusumi isikkut qalipaaser-
suinerillu assigalugit suliarineqassapput. 

6.3 Qaliat qernertunik qalissialersorneqas-
sapput. 

6.4 Silaannarissarfiit, elevatorit, pujoorfiit 
kiisalu assigisaat sanaartukkamut na-
limmassagaassapput imaluunniit sanaar-
tukkap titartarneqarneranut ilaatinneqar-
lutik suliarineqarsimassallutik. 

§ 7  Teknikkikkut atortut 
7.1 Teknikkikkut pilersuineq, soorlu kuuf-

fissualersuinerit imermik pilersuineq 
nunap iluatigut ikussuussaassapput. 

7.2 Nunap qaavani imeq kuuffissuit atorlu-
git kuutsinneqassanngilaq, kisiannili 
kusserngit atorlugit kuuffilersorneqas-
sallutik, sanaartukkanut eqqaaniittunut 
akornutaasinnaajunnaarlugu. 

7.3 Imikoq kuuffissuit pisortatigut ikkus-
suussat atorlugit kuutsinneqartassaaq. 

7.4 Immikkoortup iluani eqqakkanut con-
tainerit inissaqartinneqassapput. 

7.5 Sanaartukkat nutaat aalajangersima-
sumik innaallagiaq atorlugu kiassaner-
mut pilersuineq atorlugu attavilersor- 
neqassapput. 

7.6 Teknikkikkut atortut, sakkortusaaviit, 
eqqakkanut containerit assingisaallu, 
immikkoortumut takussunartunngor-
titsinnginnissaat anguniarlugu naaper-
tuuttumik inissitsiterneqassapput.  

Sakkortusaaviit inissinneqarnissaat 
Nukissiorfiit suleqatiginerisigut inissit-
siterneqartassapput. 

§ 8 Nunaminertat sanaartorfigineqan- 
ngitsut 

8.1 Nunaminertat sanaartorfigneqanngitsut 
pinnguartarfittut imaluunniit isikkui ni-
kisinnagit immikkoortinneqarsimassap-
put. 

8.2 Pinnguartarfiit avataasigut ungaluuk-
kaanik taamaallaat immikkut pisoqarne-
ratigut aqqusinermiit 10 miiterisut un-
gasitsigisunik ikkussuisoqarsinnaavoq. 

8.3 Nunaminertat sanaartorfigineqanngitsut 
sivisunerusumik sunilluunniit uninnga-
titsivigineqassanngillat. 

§ 9 Sanaartukkat nutaat atorneqarsin-
naalernissaannut piumasaqaatit 

9.1 Sanaartukkat nutaat nunaminertat ava-
taaniittut isikkuisut isikkoqalerseqqaar-
tinnagit atorneqarsinnaalissanngillat. 

9.2 Sanaartukkat nutaat aalajangersimasu-
mik innaallagiaq atorlugu kiassarnermut 
attavilerneqareeriinngippata atorneqar-
tassanngillat. 

§ 10 Illoqarfiup ilaanut pilersaarutip pio-
reersup aalajangersagartaanik ato-
runnaarsitsineq 

10.1 Illoqarfiup ilaanut pilersaarut 3C3-1, 
Kangillinnguani illoqarfiup ilaata qiteri-
sassaata tamanut saqqummiunneqarne-
ratigut, Illoqarfiup ilaanut pilersaaru-
siorfiusumut tunngasut, illoqarfiup ila-
nut pilersaarut 3.05, Avaalaqiami aala-
jangersakkat atorunnaarsinneqarput. 

 

*** 

ATUUTILERSINNEQARNERATA ATISORNEQARNERA 
Illoqarfiup ilaanut pilersaarut 3C3-1, Kangillinnguani illoqarfiup ilaani qiterisaqarfik 

SIUNNERSUUTITUT AKUERSIS-
SUTIGINEQARNERA 
Illoqarfiup ilaanut pilersaarut 3C3-1, Kangil-
linnguani illoqarfiup qiterisaqarfia, matumuu-
na atuuttussanngorlugu aalajangerneqarpoq. 

IMMIKKOORTUP KILLINGANUT NUNAP ASSINGA ILANNGUSSAQ 1,  
Illoqarfiup ilaanut pilersaarut 3C3-1, Kangillinnguani illoqarfiup ilaani qiterisaqarfik 

 

Nunap assinga ilanngussaq 1, Immikkoortup killinga 

SIUNISSAMUT TUNNGASUNUT NUNAP ASSINGA ILANNGUSSAQ 2,  
Illoqarfiup ilaanut pilersaarut 3C3-1, Kangillinnguani illoqarfiup ilaani qiterisaqarfik 

 

Nunap assinga ilanngussaq 2, Siunissamut tunngasut 

